
OYUNLAR ZAMANI KƏKƏLƏYƏN UŞAQLARIN NİTQİNİN İNKİŞAF 

İSTİQAMƏTLƏRİ VƏ XÜSUSİYYƏTLƏRİ 

 

Xülasə 

Oyunlar zamanı kəkələyən uşaqların nitqinin inkişaf istiqamətləri və xüsusiyyətləri 

müəyyənləşdirilmişdir. Kiçik yaşlı uşağın nitqi böyüklərin təsiri, onlarla ünsiyyət prosesində 

formalaşır. Ünsiyyət prosesində uşaqda həm idraki, həm də əşya fəaliyyəti inkişaf edir. Nitqə 

yiyələnməklə uşağın psixikası yenidən qurulur, bu da ona ətraf aləmi şüurlu və iradi qavramağa imkan 

verir. Nitq inkişafının ən mühüm mərhələsi məktəbəqədər yaşın sonu hesab edilir. Bu mərhələdə 

uşaqlarda situativ nitqin rolu azalır, fikrin ifadəsi müsahibinə yönəlmiş şərhedici nitq və suallara ətraflı 

və ardıcıl cavab vermək istəyinin inkişafı ilə əvəz olunur. Bunun əsasında nitqin intellektual inkişafı 

başlanır, müsbət şəraitdə və düzgün nitq tərbiyəsi alan uşaq gələcəkdə savad təlimi üçün çox vacib 

olan nitq vərdişlərindən şüurlu istifadə bacarığına malik olur.  

Development directions and features of speech of children who stutter during games 

 

Abstract 

Development directions and features of the speech of stuttering children during games have been 

determined. The speech of a young child is formed under the influence of adults and in the process of 

communication with them. In the process of communication, the child develops both cognitive and 

physical activity. By mastering speech, the child's psyche is rebuilt, which allows him to perceive the 

world around him consciously and willingly. The end of preschool age is considered the most 

important stage of speech development. At this stage, the role of situational speech in children is 

reduced, the expression of opinion is replaced by interpretive speech aimed at the interviewer and the 

development of the desire to answer questions in detail and consistently. Based on this, the intellectual 

development of speech begins, a child who receives proper speech education under positive conditions 

has the ability to consciously use speech habits, which is very important for literacy training in the 

future. 

Giriş 

Kiçik yaşlı uşağın nitqi böyüklərin təsiri, onlarla ünsiyyət prosesində formalaşır. Ünsiyyət 

prosesində uşaqda həm idraki, həm də əşya fəaliyyəti inkişaf edir. Nitqə yiyələnməklə uşağın psixikası 

yenidən qurulur, bu da ona ətraf aləmi şüurlu və iradi qavramağa imkan verir. Təfəkkürün ifadə 

vasitəsi, psixi proseslərin qurulmasının əsasını təşkil edən nitq insanlarla ünsiyyət zamanı ondan əməli 

istifadə prosesində inkişaf edir. Nitq inkişafının ən mühüm mərhələsi məktəbəqədər yaşın sonu hesab 

edilir. Bu mərhələdə uşaqlarda situativ nitqin rolu azalır, fikrin ifadəsi müsahibinə yönəlmiş şərhedici 

nitq və suallara ətraflı və ardıcıl cavab vermək istəyinin inkişafı ilə əvəz olunur. Bunun əsasında nitqin 

intellektual inkişafı başlanır, müsbət şəraitdə və düzgün nitq tərbiyəsi alan uşaq gələcəkdə savad təlimi 

üçün çox vacib olan nitq vərdişlərindən şüurlu istifadə bacarığına malik olur. Bu bir tərəfdən uşaqda 

ünsiyyət dairəsinin genişlənməsi, digər tərəfdən isə dərketmə maraqlarının artması və kontekst nitqə 

yiyələnməsi ilə bağlıdır. Nitqin bu forması onun məzmununun kontekstdə açılması, bu və ya digər 

vəziyyətdən asılı olmadan dinləyici üçün anlaşıqlı olması ilə xarakterizə edilir. Uşaq kontekst nitqə 



sistemli təlimin vasitəsilə yiyələnir. Bu, eyni zamanda ana dilinin qrammatik quruluşuna yiyələnmədə 

kontekst nitqin aparıcı rolunu qeyd edir. Kəkələyən uşaqlar evdə, yaxud təhsil müəssisələrində təşkil 

edilən məşğələlərdə nitqin yeni vasitə və formalarından istifadə imkanlarını yaradır.  

Uşaqlarda rabitəli nitqin sürətlə inkişafı, dəqiq və düzgün tərtib edilmiş geniş və ya müxtəsər 

cümlələrdən istifadə bacarığı, öz nitqində baş verən pozulmaları qiymətləndirmək və aradan qaldırmaq 

cəhdləri yüksək səviyyəyə çatır. Oyunlar uşağın psixi inkişafına təsir göstərməklə yanaşı, həm də 

nitqin formalaşmasında da böyük rol oynayırlar. Oyunlarda uşaqlar bir-biri ilə ünsiyyətdə öz 

fəaliyyətləri haqqında fikir mübadiləsi aparır, nitq vərdişlərini möhkəmləndirir və təkmilləşdirirlər. 

Oyunlar tələffüz vərdişlərinin formalaşdırılmasında, lüğət ehtiyatının zənginləşdirilməsində, fikrin 

qrammatik cəhətdən düzgün tərtib edilməsində də mühüm əhəmiyyət daşıyır.  

Kəkələyən uşaqlarla nitq inkişafı üzrə təşkil olunan loqopedik işin xüsusi pedaqoji ədəbiyyatlarda 

aşağıdakı istiqamətləri müəyyən edilmişdir:  

1. Mühafizəedici rejimin yaradılması;  

2. Emosional və əzələ vəziyyətinin tənzimlənməsi, emosional və əzələ gərginliyinin aradan 

qaldırılması. Relaksasiyanın öyrədilməsi və sakitlik formulunun təlqin edilməsi; 

3. Motor funksiyaların inkişafı, hərəkətlərin koordinasiya və ritminin inkişafı; 

4. Nitq (fonasiya) tənəffüsünün yaradılması;  

5. Nitq səlisliyinin və onun müxtəlif formalarının, intonasiya növ və xüsusiyyətlərinin inkişafı;  

6. Kəkələyən uşaq şəxsiyyətinin inkişafı; 

7. Nitqin mühafizəedici rejimi.  

Mühafizəedici rejimin yaradılması 

Mühafizəedici rejim uşağın nitqli ünsiyyətini məhdudlaşdırmaqla düzgün olmayan nitq 

vərdişlərinin sönməsinə, uşağın sinir sistemini yeni nitq vərdişlərinin formalaşdırılmasına kömək edir. 

Korreksiya işinin başlanğıc mərhələsində mühafizəedici nitq rejimi kəkələyən uşağı nitqin inkişafı, 

ilişmə və pauzaların aradan qaldırmağa hazırlayır. Kəkələyən uşaqların nitqdən çox az, məhdud 

səviyyədə istifadə etmələri üçün “Susma” rejimi həm gündəlik həyatda ailədə, həm də tədris 

prosesində təşkil olunmalıdır. Məşğələlərdə uşaqdan hər hansı bir nitq materialının danışılması və ya 

soruşulması xeyli məhdudlaşdırılır. Bu mərhələdə uşaqların az danışması üçün müxtəlif oyunlardan 

(başını yelləmək, rəsm çəkmək, applikasiya quraşdırmaq və s.) istifadə edilir. Nitqin mühafizə rejimi 

uşaqları eyni zamanda münaqişə vəziyyətlərindən də uzaqlaşdırır, onlara böyüklərin sakit və düzgün 

nitqini mənimsəmələri üçün şərait yaradır. “Susma” rejimi gün rejiminin tərtibi, pedaqoji aktın 

gözlənilməsində, uşağın emosional tədbirlərdə iştirakının qarşısının alınmasında mühüm rol oynayır. 

Bu mərhələdə uşağın nitqli ünsiyyəti sadə formada müşaiyət və əksedici nitqdən ibarət olmalı, bir 

sözdən ibarət cavab məzmunu daşımalıdır. Məsələn: “Adın nədir? − Səlim. Neçə yaşın var? − Altı”. 

Nitqi mühafizə rejiminin müddəti müxtəlif ola bilər. Adətən, nitqi mühafizə rejimi korreksiya işinin 

başlanğıcında, bir və ya iki həftə ərzində aparılır. Bu zaman uşağın fəallığı tədricən artsa da, nitq rejimi 

yenə də gözlənilir. Nitqi mühafizə rejimində müəyyən oyunlardan da istifadə edilir (susma-oyunu, və 

ya nağıl üzrə albom, applikasiya hazırlamaq və s.).  

Kəkələyən uşaqlarda emosional vəziyyəti və əzələ gərginliyinin azaldılması, relaksasiya, 

rahatlıq vəziyyətinin təlqini və təlimi 

Kəkələyən uşaqlara relaksasiya vərdişinin təlimi uşağa gərginlik və rahatlıq arasında fərqi hiss 

etməyə imkan verir və bu iş çalışmalarla başlanır. Çalışmalar zamanı uşaqlar çox asanlıqla əl və 

ayaqlarındakı gərginliyi hiss edə bilirlər. Bunun üçün rahatlaşmadan öncə onlara əllərini yumruqda 

güclü sıxmaq, ayaqlarını gərginləşdirmək təklif olunur. Kəkələyən uşaqlarda emosional vəziyyəti və 

əzələ gərginliyi azaltmaq üzrə çalışmalar müəyyən ardıcıllıqla: öncə əl, ayaq və bütün gövdə əzələləri, 

sonra isə boyun, üst çiyin xətti və artikulyasiya aparatı əzələlərinin gərginliyini azaltmaq üçün aparılır. 

Məsələn: 1) “Saatın əqrəbləri fırlanır”. Başı saat əqrəbi istiqamətində və əksinə fırlatmaq. 2) 

“Yelləncək”. Başı yelləncəkdə sallanan kimi irəli və arxaya əymək. 3) “Saat”. Gövdə sola və sağa 

əyilir. 4) “Çiyinlər atlanır”. Çalışmanın I mərhələsində qollar bədən boyunca sərbəst, çiyinlər yuxarı 

və aşağı qaldırılıb endirilir: 2 və 3-cü mərhələlərdə hərəkət bir qədər çətinləşdirilir: çiyinlər növbə ilə 

qaldırılır və endirilir (yaxud biri yuxarı, digəri aşağı). 5) “Dəyirman”. Qollar irəli və geri sinxron 

fırladılır, sonra əks fırlanma əlavə olunur (bir qol dairəvi yuxarı qalxır, digəri aşağı enir). Gövdə, baş 



və ətraf əzələlərdə gərginliyi azaltmaq üçün kəkələyən uşaqlarla aşağıdakı kompleks relaksasiya 

gimnastikasının aparılması tövsiyə edilir: “Yumruqcuqlar”. Oturub əlləri sərbəst diz üzərinə qoymaq, 

ayaqları yumşaq yerə dirəmək. Əlləri yumruqda sıx yumub bir neçə saniyə saxlamaq, sonra açıb 

sakitcə diz üzərinə qoymaq. “Qıfıl”. Ayaqüstdə durub ayaqları çiyin bərabərində qoymaq. Əllər 

aşağıda, barmaqları bir-birinə toxuyub qolları yuxarı baş üzərinə gərgin qaldırmaq və loqopedin sayı 

ilə qolları kəskin aşağı salmaq. “Saat”. Ayaqüstdə ayaqları çiyin bərabərində bir qədər aralı qoyub, 

gövdənin ağırlığını növbə ilə ayaqlara keçirtmək. Hərəkət sözə paralel yerinə yetirilir: tik-tak, tik-tak 

saat edir, tik-tak sağa-sola, sola-sağa. “Yağış”. Oturaq vəziyyət alıb başı qaldırmaq və boynu yuxarı 

dartmaq. Aşağıda qeyd edilən şeir oxunana qədər boyun əzələlərinin belə gərgin vəziyyətini saxlamaq, 

şeir bitdikdən sonra başıaşağı salıb boyun əzələrini boşaltmaq: Kap-kap-kap. Səs kimindir? Tap! Yağ, 

ey yağış, yağ! Sulansın çöl, bağ. Qeyd edilən belə çalışmalardan sonra loqoped autotrenninq 

çalışmalarına keçə bilər. Loqoped autotrenninq çalışmalarını iki mərhələdə təşkil edir. I mərhələdə o, 

“rahatlayıcı formulu”n təlqininə təqribən belə başlayır: “Mən sakitəm. Mən istirahət edirəm. Gözlərim 

bağlıdır. Bütün bədənimdə xoş bir istilik var. Yorulmuş əl və ayaqlarım dincəlir. Əl, ayaq, kürək, 

boynum isti və boşalmışdır. Rahat olmağı hiss etmək çox xoşdur. O, formulun hər bir cümləsini iki 

dəfə təkrar edir və uşaqlara bir-bir yaxınlaşıb onların başını və ya kürəklərini sığallayır. Bu mərhələdə 

loqopedin yumşaq və sakit səsi, intonasiyası mühüm rol oynayır. II mərhələdə o, nitq qaydalarını 

gözləyib, kifayət qədər yüksək və ifadəli intonasiya ilə kəkələyən uşaqlara: “Biz tələsmədən və sakit 

danışırıq” təlimatını verir və kəkələmədən danışmağı təlqin edir (Vygodskaya, Pellinger, Uspenskaya, 

1993:223).  

Motor funksiyaların və söz koordinasiyasının inkişafı və hərəkətin ritmləşdirilməsi  

Bu mərhələdə həm ümumi, həm də artikulyasiya motorikasının inkişafı, hərəkətin ritmləşdirilməsi 

üzərində iş aparılır. Bu zaman nitq və hərəkət pozulmalarının quruluşu, kəkələmənin forması, ağırlığı, 

həmçinin ümumi nitq və psixomotor inkişafın vəziyyəti mütləq nəzərə alınır, müxtəlif temp və ritmli 

hərəkət çalışmalarından istifadə edib müxtəlif əzələ qruplarının tonusunu normallaşdırırlar. Məsələn: 

“Külək” oyunu. Bu oyun zamanı loqoped söz və hərəkətlərdən birgə istifadə edib, kəkələyən uşaqları 

ritmik sözlər əsasında hərəkət koordinasiyası, keçiriciliyi, dəqiqliyi üzrə çalışdırır. Oyun uşaqların 

loqopedin ardınca söz və hərəkətləri yamsılaması ilə aparılır: Qəfildən əsdi külək: şşş-şşş-şşş. Uladı 

canavar tək: u-u-u. Toz qaldırdı o qoçaq: fiş-fiş-fiş. Yarpaqları xışıldatdı: xış-xış-xış. Yarpaqları 

fırlatdı: vıy- vıy -vıy. Damları tappıldatdı: dom-dom-dom.  

− uşaqlar əllərini bir-birinə sürtürlər; 

− əllər boru şəklinə salınıb ağıza yaxınlaşdırılır;  

− əllər baş üzərinə qaldırılıb əsdirilir; 

− əllər yumruqda sinə önündə açıb-yumulur;  

− uşaqlar durduğu yerdə fırlanırlar; 

− ayaqlarını bərk-bərk yerə vururlar. Ağaclar şaqqıldadı: tax-tax-tax;  

− qolları yanlara açıb növbə ilə fırladırlar. Gör, bir nə etdi külək: ax-ax-ax;  

− əllərini yanaqlarına qoyub başlarını yellədirlər.  

Kəkələyən uşaqlarda ümumi motorikanın inkişafı, hərəkətin ritmləşdirilməsi üzərində iş zamanı 

loqoped oyunlardan istifadə edilə bilər. Məsələn, “Taxta və parça kuklalar” oyunu. Bu oyun zamanı 

uşaq əllərini yüngülcə yanlara açır, ayaq, gövdə, əl əzələlərini gərginləşdirir, boyun, əl və çiyinlər 

hərəkətsiz, gövdə sağa-sola dönməklə öncə “taxta”, sonra gövdəni qısa, təkanvari hərəkətlərlə sağa-

sola yırğalayıb əlləri aşağıda sərbəst, gövdə ətrafında fırlatmaqla “parça” kuklanı imitasiya edir. Bu 

çalışmalar loqopedin sayı və işarəsi ilə aparılır. 

1. Artikulyasiya motorikasının inkişafı artikulyasiya vəziyyətlərini almaqla başlanır. Bu zaman 

kəkələyən uşağın diqqəti mimiki əzələrə cəmlənir və ona paralel olaraq səs tələffüzünün korreksiyası 

aparılır. Səslərin qoyulmasında ənənəvi olaraq M.F.Fomiçevanın artikulyasiya motorikası 

metodikasından istifadə edilir. Bu zaman uşağın diqqəti, görmə və kinestetik nəzarəti öz nitqinə 

yönəldilir. Ritm − müxtəlif yüksəklikdə və müddət ərzində səslərin ardıcıl növbələşməsidir. 

K.V.Tarasova ritm hissinin üç əsas komponentini fərqləndirir: 1) temp − istinad edilən səslərin gəlmə 

ardıcıllığının sürətini qavramaq və ifadə etmək bacarığı; 

2) metr − vurğulu və vurğusuz səsləri qavramaq və ifadə etmək bacarığı; 



3) ritmik təsvir − səslərin və fasilələrin müddəti arasındakı əlaqəni qavramaq və ifadə etmək 

bacarığı (2011:268).  

Ritm əsasında uşaqlara ritmin təsviri hissi tərbiyə olunur. Bu çalışmalar ritmik olaraq düzgün 

qurulduqda onlar asanlıqla və yorğunluq yaratmadan uzunmüddət istifadə edilib nitqin temp-ritm 

çatışmazlıqlarını aradan qaldıra bilər. Kəkələyən uşaqlarda ritm çatışmazlıqlarının effektiv korreksiya 

vasitələrdən biri loqopedik ritmikadır. Loqopedik ritmika nitq patologiyası sindromunda nitqsiz psixi 

funksiyaları tərbiyə etməklə bərabər, inkişaf və pozulma qanunauyğunluqlarına istinad edərək, 

loqopedik ritmik tərbiyənin vəzifələrini, mahiyyətini müəyyənləşdirir, loqoritmik məşğələlərin təşkili 

vasitələrini, metod və formalarının məqsədəuyğunluğunu açıqlayır. Loqoritmik işin əsas məqsədi nitq 

pozulmaları olan uşaqlarda ritm-hərəkət sahəsinin inkişafı və çatışmazlıqlarının korreksiyasıdır. 

Loqopedik ritmika sözün musiqi ritmi ilə birləşməsinə istinad edən nitq pozulmalarının aradan 

qaldırılmasında bir qədər yeni vasitədir. Bu məşğələlər uşağın motorika, ümumi tonus, əhval 

ruhiyyəsinə xüsusi təsir göstərir, baş beyin qabığının fəallığının artmasına, mərkəzi sinir sisteminin 

sinir proseslərinin mütəhərrikliyinə təsir göstərir. Loqopedik ritmikanın fəal müşaiyəti ilə motorikanın 

temp-ritm inkişafına, nitq səslərinin avtomatlaşdırılmasına, onların heca birləşmələrində fasiləsiz 

səslənməsinə nail olunur. Loqoritmik məşğələlərdə sensor və hərəkət pozulmalarının aradan 

qaldırılması zamanı istifadə edilən çalışmalar aşağıdakı vəzifələri həyata keçirir: 

1) əzələ tonusunu tənzimləyən çalışmalar; 

2) diqqəti fəallaşdıran çalışmalar;  

3) tənəffüs, səs və artikulyasiyanı inkişaf etdirən çalışmalar;  

4) müxtəlif istiqamətlərdə yeriş və addımlama; 

5) ritmik çalışmalar; 

6) alətlərdə çalma çalışmaları;  

7) musiqi ölçülərinin hissini formalaşdıran saylı çalışmalar;  

8) kəkələyən uşaqların müstəqil fəaliyyəti; 

9) oyun fəaliyyəti; 

10) yaradıсı təşəbbüskarlığın inkişafı üzrə çalışmalar.  

Loqoritmik məşğələlər zamanı loqoped və musiqi rəhbəri əsas diqqəti uşağın hərtərəfli inkişafına, 

onun yenidən tərbiyə, motor və duyğu sahələrindəki nitq pozulmalarının aradan qaldırılması və 

inkişafına yetirirlər. Bunlarla yanaşı, loqoped eyni zamanda uşağın ətraf mühitdə bələdləşməsi, motor 

bacarıqlara yiyələnmə, verilən tapşırıqların mənasını anlama, qarşıya çıxan çətinlikləri dəf etmə və 

yaradıcılıq fəaliyyətinə də xüsusi diqqət yetirməlidir. Loqoritmik tərbiyədə iki əsas istiqamət 

fərqləndirilir: 

1) nitqin inkişafı və pozulmalarının korreksiyası: tənəffüs və nitqin temp və ritminin tərbiyəsi, oral 

praksis, prosodikliyi, fonematik eşitmədən asılı olaraq nitq pozulmalarının etiologiya, mexanizm, 

simptomatika və aradan qaldırılma metodikaları;  

2) nitq patologiyası olan şəxslərdə nitqsiz proseslərin inkişafı, tərbiyə və korreksiyası: eşitmə 

hafizəsi, diqqət, optik − məkan təsəvvürlər, hərəkətin koordinasiyası, hərəkətin ritm və temp hissiyyatı, 

görmə ilə müsahibinə səmtləşməsi, şəxsiyyətin tərbiyə və yenidən tərbiyəsi. Bütün bu iş növlərinin 

təşkilinin əsas prinsipini, musiqinin hərəkət və nitq materialının (şeir, mətn, mahnıların xor oxusu, 

verilmiş mövzu əsasında səhnələşdirmə və s.) mütəhərrik oyunlarla sıx əlaqələndirilməsi təşkil edir. 

Loqopedik ritmik məşğələlər aşağıdakı kimi təşkil oluna bilər:  

1. Ritmik məşqlər. Ritmik məşqlər zamanı uşaqlarda hərəkətlərin ritm, koordinasiya, keçiricilik, 

müvazinət, düzgün qamət, məkanda bələdləşmə bacarıqları inkişaf etdirilir. Məşq zamanı addımlama, 

qaçış, hoppanma, bədən tərbiyəsinin bir sıra elementlərindən istifadə olunur.  

2. Əzələ tonusunu tənzimləyici çalışmalar. Bu çalışmalar bədən, ətraf və nitq aparatı əzələlərinin 

gərginlik və sərtliyini aradan qaldırır. 

3. Musiqini dinləmə üzrə çalışmalar. Bu, müxtəlif xarakterli musiqi əsərlərinin vasitəsi ilə 

kəkələyən uşaqda müsbət emosional halın yaradılmasına kömək edir. 

4. Nitq koordinasiyasının hərəkətlə inkişafı üçün çalışmalar. Bu çalışmalar musiqi və hərəkətlərin 

eyni vaxtda müşaiyəti ilə nitq materialının (səs, heca, söz, fraza və s.) tələffüzünü nəzərdə tutur. 



5. Nəğmə oxumaq. Bu çalışmalar uşaqların müxtəlif ritm və xarakterli nəğmələri xorla və ya fərdi 

oxumaqla nitqin sürət və rəvanlığını normallaşdırmağa kömək edir. 

6. Oyunlar. Məşğələlər zamanı müxtəlif oyunlardan istifadə etməklə qazanılmış yeni nitq vərdişləri 

möhkəmləndirilir, eyni zamanda uşaqlarda çeviklik, güc, bələdləşmə, dözümlülük kimi keyfiyyətlər 

formalaşdırılır. Loqopedik ritmika məşğələlərində nitq temp və ritminin normallaşmasında eşitmə 

nəzarətindən istifadə, ritmik hərəkətlərdən (yeriş, əl çalma, tapdalama, döyəcləmə hoppanma və s.) 

ibarət xüsusi çalışmaların yerinə yetirilməsi böyük əhəmiyyət daşıyır. Məsələn, musiqi parçasının və 

ya şeirin ritminə uyğun olaraq əl çalma, addımlama, döşəməni ayaqla ritmik döymə və s. Loqopedik 

ritmik məşğələlərdə nitq nəfəsi, artikulyasiya aparatı üzvlərinin hərəkəti və tələffüz üzrə çalışmalar da 

yerinə yetirilir. Nitq sürətinin tənzimlənməsi üzrə iş öncə sürətli − ləng nitq çalışmalar, sonra nitq 

sürətinin artırılması ilə aparılır. Məsələn:  

Çalışma 1. Yerində və dairə üzrə asta sürətlə yeriməklə öncə müəyyən səs və hecaları, sonra isə 

söz, rəqəm və ya ifadələri (yanıltmac, atalar sözü) demək: a-o-u; aou -uao; ta-to-tu; at-ot. Tutu, atı tut. 

Ata, topu at.  

Çalışma 2. Sağ və sol ayaqla sağa-sola hoppanmaq və loqopedin təqdim etdiyi hecaları nəfəs 

vermədən tələffüz edir: pa-pa-papapa; ta-ta-ta-tatatata. 

 Çalışma 3. Bu çalışmada kəkələyən uşaq tələffüz edilən hər bir sözdəki hecaların ritminə uyğun 

əllə özündən və özünə doğru fasiləsiz və rəvan dirijorluq edir. 

Çalışma 4. Söz və ifadələri sait səslərə uyğun olaraq ritmlə tələffüz etməklə əl çalmaq: Cüt cücə. 

Cüt-cüt cücə. Üç cüt cücə. Cücüləri cücələrə tapşırdılar cücülər, cücüləri bircə-bircə aşırdılar cücələr.  

Çalışma 6. İnsan, heyvan, ağac adlarını əl çalmaqla ritmik tələffüz etmək.  

Çalışma 7. Sayamaların ritminə uyğun əl çalmaq və ya addımlamaq: Kim sevirsə idmanı ----- bir, 

iki, üç, dörd, sağlam olacaq canı ------ bir, iki, üç, dörd.  

Çalışma 8. Şeiri topun ritminə uyğun tələffüz etmək:  

Oynaq topum, oynaq topum.  

Əlvan rəngli qıvraq topum.  

Atdım göyə düşdü yerə.  

Qaçdı, getdi birdən -birə. 

Kəkələyən uşaqlarda tənəffüs aktında baş verən qıcolmaları aradan qaldırmaq üçün loqoritmika 

məşğələlərində nitq tələffüzü üzərində iş də aparılır. Loqoped ritmli nitq materiallarından istifadə 

etməklə uşaqlarda: uzun (davamlı) nəfəs vermə, düzgün nitq nəfəsi, bir nəfəs vermədə söz və qısa 

frazaları tələffüz etmək, həm də onları sintaqmlara bölərək demək vərdişini formalaşdırır. Məsələn:  

Gün çıx, gün çıx, 

Kəhər atı, min çıx. 

Oğlun qayadan uçdu, 

Qızın təndirə düşdü. 

Keçəl qızı qoy evdə 

Saçlı qızı götür çıx. 

Dağdan dığırlanır dığır-dığır dığdığa. Çəp keçi çəp keçidi çəpəki keçib, çəpərə keçər. 

Fonasiya (nitq) tənəffüsünün formalaşdırılması 

 Fonasiya tənəffüsü nitqin səlisliyini təmin edir, danışıq səsinin və fonem yaradıcılığını 

normallaşdıraraq nitqi inkişaf etdirir. Məşğələnin gedişində uşaqlar dərindən və qısa nəfəs almaq, uzun 

və davamlı nəfəs vermək bacarığına yiyələnirlər. Nitq tənəffüsünün formalaşdırılması. Bunun üçün 

A.F.Strelnikovanın “müxalif tənəffüs” gimnasikasından istifadə etmək olar (Shchetinin, 2011:157). 

A.F.Strelnikovanın “müxalif tənəffüs” gimnasikası tənəffüsün qarışıq növünü (döş qəfəsi-diafraqma) 

fəallaşdırır və kəkələyən uşaqda davamlı patoloji tənəffüs steriotiplərini dağıdır. Bundan əlavə, 

gimnasika kəkələyən uşaqda burun-udlağın sanasiyasına kömək edib eyni zamanda sağlamlaşdırıcı 

təsir göstərir. Tənəffüs üzrə çalışmaların gedişində, həmçinin səsin keyfiyyəti və imkanları artırılır, 

ləngidilmiş tənəffüslə nitq fəallaşdırılır. Səs üzrə məşğələlərdə əsas məqsəd qırtlaq əzələlərinin 

gərginliyini azaltmaq, onları qıcolmalardan azad etməkdir. Adətən, kəkələyən uşaqlarda nitq 

tənəffüsünün (diafraqma tənəffüsünün) formalaşdılması üçün kompleks hərəkətlər: yeriş, marş, 



gövdənin əyilib-düzəlmələri və s. çalışmalardan istifadə olunur. Nitq tənəffüsünün formalaşdırılması 

üzrə loqopedik iş aşağıdakı kimi təşkil edilir: 

Ümumi tənəffüs bacarığı üzrə çalışmalar:  

• tənəffüsün qarışıq tipinin inkişafı; 

• ağız, burun tənəffüs bacarığının fərqləndirilməsi, ağızla davamlı nəfəs vermənin yaradılması; 

• davamlı fonasiya, sonra isə nitq nəfəs verməsinin formalaşdırılması və b. 

Xüsusi nitq tənəffüsünün yaradılması. Nitq nəfəsinin normallaşdırılması üçün kəkələyən uşaqlarda 

ilkin olaraq bir nəfəs vermədə düzgün, səlis və ifadəli danışmaq vərdişi yaratmaq, sonrakı mərhələlərdə 

onları ünsiyyət qurmağa təhrik etmək məsləhət görülür. Məşğələlərdə müxtəlif oyun növlərindən 

istifadə etməklə onlarda düzgün və davamlı nitq tənəffüsü bacarığı formalaşdırmaq olar. Bunun üçün 

“Külək əsir”, “Topu səbətə at”, “Gəmi dənizdə üzür” kimi oyunlardan istifadə edilə bilər (Ağayeva, 

Hüseynova, 2018).  

Uşaqlarla aparılan kompleks tənəffüs çalışmalarında isə müxtəlif oyun növlərindən istifadə edilir. 

Kompleks tənəffüs çalışmalarında uşaqlara yumşaq və qısa nəfəs alma və bu prosesə diqqəti 

cəmləmədən rəvan, davamlı dərin nəfəs vermə öyrədilir. Bundan əlavə, yumşaq səs həmləsi zamanı 

nəfəs verməni idarə etmək, nəfəs almanı gərginləşdirməmək üçün çiyinləri qaldırmaq və bədəni 

düzgün vəziyyətdə saxlamaq, həmçinin nəfəs vermədə “hava itkisi olmadan” danışmaq bacarığı təlim 

edilir. Tənəffüs çalışmaları səs, söz, söz birləşmələri və cümlələr əsasında aparılır. Uzunsürən və 

qənaətli nəfəs vermənin inkişafı üçün cümlələrə tədricən heca, sözlərin artırılması, düz və əksinə say 

çalışmaları çox faydalıdır. Müxtəlif maraqlı və əyləncəli oyun və oyun komponentli çalışmalar 

kəkələyən uşaqları sərbəst danışmağa səy göstərməyə, ünsiyyət qurmağa, yalnız nəfəs vermədə 

danışmağa təhrik edir (İmanova, 2012:222-280).  

Səs yaradıcılığı tənəffüs prosesi ilə sıx bağlıdır. Nitq prosesində düzgün olmayan tənəffüs çox 

zaman pis səslənməyə gətirib çıxarır. Müşahidələr göstərir ki, kəkələyən uşaqlar üçün səsin, onun 

melodikliyi və intonasiyasının pozulması xarakterikdir. Onlarda daha çox müşahidə edilən 

çatışmazlıq: nitq prosesində səsin zəif, xırıltılı, nadir hallarda isə nazal olmasıdır. Uşaqlarda səs 

modulyasiyanın qabarıq pozulması, iradi olaraq səsin ucalığını dəyişə bilməməsi və səsin həmləli 

olması müşahidə edilə bilər. Kəkələyən uşaqlarda səs pozulmalarının aradan qaldırılması üçün səsin 

diapazon, güc, tembr, rasionallığı, melodikliyi üzərində işin təşkili də çox vacibdir (İmanova, 2002). 

Uşaqlarda səsin və nitq səslərinin düzgün olması artikulyasiya aparatının quruluşu və hərəkiliyi ilə 

bağlı olub, düzgün diksiya vərdişinin yaranmasına kömək edir. Kəkələyən uşaqlarla artikulyasiya 

hərəkətərinin fəallaşdırılması üzrə işdə M.F.Fomiçeva və A.İ.Boqomolovanın metodikalarından 

istifadə etmək olar. 

Nitq səlisliyinin, onun müxtəlif formalarının, intonasiya növ və xüsusiyyətlərinin inkişafı 

Bu zaman söz və frazalar üzərində işə xüsusi diqqət yetirilir. Uşaqlardan sözlərin tərkibi 

saxlanılmaqla sözləri bitişik, vurğu və orfoepik qaydaları gözləməklə tələffüz etmələri tələb olunur 

(Akgun, 2005). Frazalar üzərində iş özündə bir nəfəs vermədə, bitişik, normal temp, ritm və 

melodikliyin gözlənilməsini birləşdirir. Bu zaman kəkələyən uşaqlarda nitqin ritm-intonasiya 

quruluşunun (eşitmə və eşitmə-görmə qavraması və əsas intonasiya strukturunun) bitişiklik və pauza, 

saitlərin qısa və uzun tələffüzünə, səs gücünə görə modulyasiyasına (normal, daha uca və ya daha asta), 

hündürlüyünə (normal, daha hündür və ya daha alçaq, səs modulyasiyasının baza melodikliyinin-

düzgün intonasiya, səs diapazonunun təbii hüdudları çərçivəsində yüksəlməsi və aşağı düşməsi), söz 

vurğusu, frazalarda məntiqi və sintaqm vurğusu, frazaların melodiklik quruluşunun, nitq tempinin 

(normal, tez, yavaş) inkişafına böyük diqqət yetirilir (Şəfiyeva, 1997). Bu zaman kəkələyən uşaqlarda 

normadan kənara çıxma hallarının qarşısı alınır, nəqletmə, sual və nida intonasiyalarını ifadə etməyi 

öyrənir, nitq səsləri və səs birləşmələrini düzgün tələffüz bacarıqlarını inkişaf etdirirlər. Bu iş öncə sait 

səslərdən istifadə etməklə başlanır, sonra isə sait-samit birləşmələri onların ifadələrdə işlənməsi ilə 

davam edir:  

− ayrı-ayrı sait səslərin tələffüzü; 

− sait səs birləşmələrinin (iki, üç, dörd, beş) tələffüzü;  

− sait- samit birləşmələrinin tələffüzü; 

− bir sözdən ibarət ifadələrin tələffüzü; 



− qısa frazaların (ibarələrin ) tələffüzü;  

− uzun frazaların (ifadələrin) məntiqi fasilə ilə tələffüzü.  

Söz və söz birləməsinin quruluşu, intonasiyası üzərində iş zamamı musiqili ritmik hərəkətlərdən 

istifadə edilir. Musiqinin müşaiyəti və əllərin hərəkəti ilə nitqin səlisliyi, fasilə, temp, məntiqi vurğu 

və onun melodiklik konturu işlənilir. Nitqin səlislik, fasilə, temp, məntiqi vurğu və onun melodiklik 

konturu üzrə iş aşağıdakı şəkildə aparıla bilər: 

Öncə əllər kəmər səviyyəsində rəvan tempdə aşağı salınmaqla loqopedin təqdim etdiyi bir cümlə 

nəqli adi intonasiya ilə sonra isə sual, daha sonra xahiş (və ya nida) bildirən intonasiyası ilə tələffüz 

edilməklə əllər baş üzərinə qaldırılır. Loqoritmikanın tərkib hissələrindən biri olan fonetik ritmika 

uşaqlarda səs tələffüzü vərdişlərinin formalaşmasında, çatışmazlıqların aradan qaldırlmasında 

əhəmiyyətli rol oynayır.  

Kəkələmə zamanı fonetik ritmik məşğələlərin məzmunu, aparılma mərhələləri, istifadə edilən oyun 

növlərinin xüsusiyyət və spesifikliyinə görə aşağıdakı kimi təşkil edilir: 

a) giriş çalışmaları; 

b) mimikanın, üz və oral praksisin inkişafı üçün çalışma və oyunlar; 

c) eşitmə, diqqət və hafizənin inkişafı üçün çalışma və oyunlar; 

d) məkanda bələdləşmə və ritm hissinin inkişafı üçün çalışmalar və oyunlar; 

e) yamsılama bacarığının inkişafı, iradi keyfiyyət və fəaliyyətin inkişafı üçün oyunlar; 

f) ümumi və xırda motor bacarıqlarının inkişafı üçün xüsusi oyunlar; 

g) nitqin prosodik tərəfinin inkişafı üçün oyunlar; 

i) yaradıcı təxəyyül, musiqi yaddaşı və musiqi yaradıcılığının inkişafı üçün oyunlar;  

h) yekunlaşdırıcı və ya tamamlayıcı oyun və çalışmalar.  

Fonetik ritmik məşğələlərdə “SUVAG” (Zaqreb ş. Xorvatiya ) aparatından istifadə etməklə ayrı-

ayrı danışıq səs və nitq materialının tələffüzü baş, gövdə, ətrafların birgə hərəkəti kimi təşkil olunur. 

Bu məşğələlər adətən musiqinin müşaiyəti, loqopedi / müəllimi yamsılamaqla oyun şəklində aşağıdakı 

kimi aparılır: əllər yanda, gövdəni bir qədər qabağa əyib çiyin gərginliyini aradan qaldırmaq və qolları 

aşağı sallayıb yellətmək. Qolları dirsəkdə büküb, əlləri yumruqda sıxmaq. Aşağı sallanmış əl və 

çiyinləri fasiləsiz tez-tez əsdirmək, qolları dirsəkdə bükmək, əlləri boş saxlamaq. Çiyinləri əsdirməklə 

əllərdən su çırpır kimi hərəkətlər etmək.  

Gövdəni düz saxlayıb əlləri yana açmaq, kürək, boyun, çiyin əzələlərində gərginliyini aradan 

qaldırmaq üçün dizləri yüngülcə əyib, başı və qolları irəli uzatmaq, sonra başlanğıc vəziyyəti almaq. 

Kəkələyən uşaqlar nitq səslərinin xarakterinə uyğun olan bu və ya digər hərəkətləri yerinə yetirməklə 

onların düzgün tələffüz etmə vərdişini formalaşdırır: [A] səsinin kifayət qədər uzun və rəvan tələffüzü 

əllərin sinə qarşısında hərəkəti ilə birgə yerinə yetirilir. [O] səsi qollar aşağıdan yanlara sonra baş 

üzərinə qaldırılmaqla tələffüz edilir. [U] saiti əllər çiyin üzərindən yavaş-yavaş irəli uzadılmaqla 

tələffüzü yerinə yetirilir. [B] foneminin tələffüzü zamanı qolları dirsəkdən bükmək və gövdəni önə 

əymək, sərbəst əlləri yavaş-yavaş çırpıb ba-ba-ba hecasını tələffüz etmək lazım gəlir (American 

Psychiatric Association). [T] samitinin tələffüzü ilə eyni vaxtda yumruqda yığılmış əllər kəskin açılır. 

[D] səsinin düzgün tələffüz vərdişinin yaradılması zamanı uşaq da-da-da hecalarından sonuncu -da 

hecasını başı önə, sinə qarşında olan əlləri kəskin yanlara açmaqla tələffüz edir. [Q] samiti qa-qa-qa-

qa hecasının eyni vaxtda hər iki əlin baş və şəhadət barmaqlarını bir neçə dəfə birləşdirib açmaqla 

tələffüz edilir.  

Beləliklə, eyni vaxtda tələffüz və hərəkətlərin yerinə yetirilməsi kəkələyən uşaqda tənəffüs, tələffüz 

və nitq motorikasının inkişafına təkan verir. Musiqili ritmik məşğələlərdə yer alan fonetik ritmika 

kəkələyən uşaqlarda düzgün tələffüz vərdişlərinin yaranmasına, artikultasiya əzələləinin gərginliyinə 

və boşalmasına, əzələ hissiyatının artmasına kömək edir. Nitqdə sözün ritm tərəfi üzrə iş zamanı bir 

neçə dəfə sözün ritmini tələffüzü asan olan hecaların müvafiq hərəkətlərlə (əl çalma, stolu döşəməni 

döyəcləmə və s.) müşaiyət etmək, sonra isə həmin sözü sərbəst hərəkətlə birgə tələffüz etmək, hər bir 

hecanı dirijorluqla müşaiyət edib nitq vərdişini möhkəmləndirmək olar. Sözün ritm tərəfi üzrə işə 

paralel olaraq, loqoped öz şəxsi nitq nümunəsi və əyani − illüstrasiya materialları əsasında nitqin 

intonasiya tərəfini də inkişaf etdirir. Çalışmalarda uşağın loqopedlə birgə nitq materialının tələffüzü, 

loqopedin ardınca kontekst situasiya və ya şəkil üzrə əşya və ya fəaliyyətin adlandırmasından və s. 



istifadə olunur. Bu zaman xüsusi diqqət nitq elementlərinin rəvan işlənməsinə yönəldilir. Yəni tələffüz 

edilən bütün səslər uzadılaraq bir səs birləşməsi kimi ifadə edilir və loqoped sait birləşmələrin tələffüzü 

zamanı bir səsdən digərinə artikulyasiyanı dəyişmədən, fasiləsiz keçidinə, kəkələyən uşaqların samit 

birləşmələrində sait səslərin tələffüzünə verilən tələblərə riayət etmələrinə mütləq nəzarət edir:  

• qısa (müxtəsər) cümlələr bir nəfəs verməklə tələffüz olunmalıdır; 

• uzun (geniş) cümlələr sözlərin arasında fasilə etməklə 2-4 məna parçalarına ayırıb tələffüz 

edilməlidir.  

Kəkələyən uşaqlarda nitqin ritm − intonasiya quruluşunun inkişafı üzrə iş zamanı loqopedik 

məşğələlərdə müxtəlif oyunlardan da istifadə edə bilər. Məsələn, kəkələyən uşaqlarda nitqin ritm − 

intonasiyasını inkişaf etdirmək üçün loqoped sual, nəql konstursiyalı cümlələrdən ibarət dialoji nitqdən 

və əlcək kuklalardan istifadə edə bilər. Oyun formasında təşkil edilən məşğələdə uşaqlar görmə − 

eşitmə vasitəsi ilə dialoqu qavrayır, eşitmə ilə dialoqdakı heca və sözlərin bitişik və ayrı tələffüzünü 

fərqləndirməyi öyrənilər. Məşğələdə dialoq əvvəlcə personajlar arasında oynanılır. Nümunə: Əlcək 

kukla digər kukladan: “Mənim yaşıl donum hanı? Ordadır? Yox! Burdadır! Ayaqqabılarım hanı? 

Burdadır! Yox! Ordadır? − deyə soruşur. Sonra kukla ananı çağırır: “Ana, ana!” və ondan soruşur: 

“Mənim yaşıl donum hanı? Mənim ayaqqabılarım hanı?” Ana kukla başını yellədir və deyir: “Ay, yay, 

yay! Sən çox səliqəsizsən! Ay, yay, yay! Ayaqqabıların bax, burdadır. Sənin yaşıl donun isə ordadır. 

Ay, yay, yay!”. Kiçik yaşlı uşaqlarla məşğələ zamanı loqopedin əllə idarə olunan və ya bibabo oyuncaq 

kuklalardan istifadəsi uşaqları daha tez oyuna cəlb etməyə və onun hərəki narahatlığının aradan 

qaldırmağa, sakitləşdirməyə kömək edir. Bu zaman loqoped fasilələrin vacibliyini uşaqlara izah edir, 

əlyetər şəkildə nümunələr gətirməklə oinların əhəmiyyətini göstərir. Sonra bu vərdiş əzbərlənmiş şeir 

parçaları üzərində işlənilir (Avcı, Ughuz, Toros, 2002:16-17).  

Nitqin səlisliyi üzərində iş ardıcıl olaraq müstəqil nitq, şəkil üzrə iş, sual-cavablarda daha da 

möhkəmləndirilir. Kəkələyən uşaqlarda nitqin temp və səlisliyinin inkişafı üçün loqoped “Qısa 

cavablar ölkəsi” və “Geniş cavablar ölkəsi” oyunundan istifadə edə bilər. Oyunun başlanğıcında 

istifadə olunan “Qısa cavablar ölkəsi” oyunu kəkələyən uşağa bir nəfəs vermədə, sait səslərə istinad 

edib, fasilə və məntiqi vurğunu gözləməklə söz, söz birləşmələrini və qısa cümlələri bitişik düzgün 

danışmağa kömək edir (Atlas, 2007). “Geniş cavablar ölkəsi” oyunu isə kəkələyən uşağa fikri nəinki 

qısa cümlələrlə ifadə etməyə, həm də geniş tərib etməyə imkan verir (Qasımov, 2003). 

 

Nəticə 

Kəkələyən uşaqlarda nitqin səlisliyi və intonasiyası üzrə iş zamanı istifadə edilən “süjetli-rollu” və 

“səhnələşdirmə” oyunları onların yaradıcılıq bacarıqlarını inkişaf etdirməklə bərabər, həm də düzgün 

nitq vərdişlərinin möhkəmləndirilməsinə və sərbəst nitqli ünsiyyətin yaranmasına kömək edir. 

Səhnələşdirilmiş oyunlarda uşaqlar öyrəndikləri rolları oynayıb sərbəst danışmağı və davranmağı 

öyrənirlər. Uşaqlar süjetli-rollu oyunlar zamanı müxtəlif həyat situasiyalarını, məsələn, “Mağazada”, 

“Bərbərxanada”, “Ad günü”, “Yeni il” və s. modelləşdirib təbii danışmaq və ünsiyyət qurmaq tələbatı 

yaradırlar. Onlar yaşlı insan rollarını ifa etməklə istənilən şəraitdə psixoloji cəhətdən ünsiyyətə 

hazırlanır, nitqli ünsiyyət qurmağa inam, nitqin müşaiyətedici, əksetdirici, sual-cavab və müstəqil nitq 

formalarından əməli istifadə bacarığına yiyələnirlər.  

Uşaqların ən sevimli nağıllarından biri olan “Cırtdan”ın marionetka və ya əlcək kuklalarla stolüstü 

teatrın nümayişi, onlarda kuklaların köməyilə nitqin ritm-intonasiya tərəfinin inkişafına, sual, nəql 

konstruksiyalı cümlələrdən ibarət dialoji nitqdən istifadə bacarığının möhkəmlənməsinə səbəb olur. 

Onlar kukla fiqurları idarə etməklə nağıl qəhrəmanlarının davranış, səs və danışıq tərzlərini canlandırır 

və düzgün nitq vərdişlərinin möhkəmlənməsinə, özünü göstərən pozulmaların aradan qaldırılmasına 

nail olurlar. Teatrlaşdırılmış nağıllar: “Dozanqurdu Pıs-pısa xanım”, “Şəngülüm, Şüngülüm, 

Məngülüm“, “Göyçək Fatma“ və s. kəkələyən uşaqlarda sərbəst, müstəqil və aktiv nitq, hərəkətləri 

təqlidetmə, təxəyyülü və öz hisslərini ifadə etmək bacarığını inkişaf etdirir. Onlar nağıl obrazları 

vasitəsilə dialoqa girməyi, sərbəst kəkələmdən danışmağı, mahnı və şeir oxumağı öyrənirlər. 

Teatrlaşdırılmış bu cür oyunlardan sonra loqoped uşaqlara nağıla aid illüstrasiyalar çəkməyi, 

plastilindən nağıl qəhrəmanlarının obrazını yapmağı, yaxud qazanılmış nitq vərdişlərini 



möhkəmləndirmək üçün loqopedin öncə hazırladığı suallar əsasında qısa hekayələr qurmağı tapşıra 

bilər.  

Loqopedik məşğələlərdə istifadə edilən oyunlar loqopedin düşünülmüş və məqsədyönlü rəhbərliyi 

altında kəkələyən uşaqlarda öz davranışına tənqidi yanaşmaq və onu idarə etmək bacarığı, yüksək 

fantaziya, nitq fəallığı yaradır. Loqopedik məşğələlərdə kəkələyən uşaqların oyun fəaliyyəti nitqin 

bütün tərəflərinin inkişafına, ünsiyyət formalarının mənimsəməsinə kömək edir. 

